
Bhagavati Lakshmi

ભગવતી લક્ષ્મીઃ

(નરેન્દ્રનાથ શર્મા ચૌધુરી)
In this article the learned author has discussed the various

aspects of Goddess lakShmI and her relation with viShNu,

sarasvatI and uShA. lakShmI is regarded as the wife of viShNu,

and sarasvatI has also been regarded as her co-wife. In the

Rigveda Goddess uShA has been conceived both as gold-coloured

(હિરણ્યવર્ણા) and white coloured (શુભ્રા); gold-colour
signifying her gold giving capacity, and the white colour her

knowledge-bestowing capacity. In course of time the Vedic deity

uShA evolved into the purANic and tAntric goddesses lakShmI

(conceived as gold-coloured and wealth-bestowing), and sarasvatI

(conceived as white-coloured, and bestower of knowledge).

The worship of lakShmI has been prescribed on the occasions

of the kojAgara-pUrNimA of the lunar month Ashvina, and

the dIpAvalI-amAvasyA (of the kArtika month). The author

has criticised the custom of gambling on the occasions of

lakShmI-worship, although it has been prescribed by Raghunandana

in his Tithitattva. The custom might be due to a confusion

between the akShas (the casts of gambling) and the akShamAlA

(which really means ’rosary’) of Goddess lakShmI. On account of

her wealth-bestowing capacity lakShmI has also been associated

with Kubera whose worship is recommended along with the worship

of lakShmI.

ભગવત્યા લક્ષ્મ્યાઃ પ્રસિદ્ધિરસ્મિન્ ભારતે વર્ષે સુતરાં સર્વત્રૈવ
વર્તતે । ઋગ્વેદસ્ય ખિલે શ્રીસૂક્તે, સૌભાગ્યલક્ષ્મ્યુપનિષદાદિષુ

ચ દેવીયં સમ્યક્ સમામ્નાયતે । અસ્યાઃ પૂજનં માહાત્મ્યં ચ પુરાણે
તન્ત્રેઽપિ વિશેષેણ વર્ણિતમસ્તિ   । “લક્ષ્મીઃ પદ્માલયા પદ્મા કમલા
શ્રીર્હરિપ્રિયા” (૧-૪-૫૪) ઇત્યાદયોઽસ્યા અમરકોષધૃતા વાચકાઃ
શબ્દાઃ । તેષુ ચ શ્રીરિતિ નામ નિતરાં પ્રસિદ્ધ્યતિ ।
અથાસ્યાઃ પુરાણે તન્ત્રે ચ વર્ણનં કીદૃશમ્ ? કિં  વા તસ્ય
તાત્પર્યમ્ ? કશ્ચાસ્યાઃ સમ્બન્ધઃ સરસ્વત્યા, વિષ્ણુના, ઉષસા ચ?
કિઞ્ચાસ્યાસ્તત્ત્વં રહસ્યં ચ ? ઇત્યેતત્સર્વમત્ર સમાસેન વિવિચ્યતે ।
લક્ષ્મીઃ ખલુ સમુદ્રમન્થનસમયે પ્રાદુરભૂદિતિ શાસ્ત્રે સમીરિતમ્ ।
અત્ર ભારતમ્ - “શ્રીરનન્તરમુત્પન્ના ઘૃતાત્ પાણ્ડુરવાસિની” ।
(૧-૧૮-૩૫) અત્ર ભાગવતં ચ ।

“તતશ્ચાવિરભૂત્સાક્ષાચ્છ્રી  રમા ભગવત્પ્રિયા” । (૮-૮-૮)
અથ કીદૃશમસ્યા રૂપમિત્યત્ર સ્માર્ત-રઘુનન્દનસ્ય તિથિતત્ત્વે
કોજાગરકૃત્યે આદિત્યપુરાણધૃતં ધ્યાનં યથા -

“પાશાક્ષમાલિકામ્ભોજસૃણિભિર્યામ્યસૌમ્યયોઃ ।
પદ્માસનસ્થાં ધ્યાયેચ્ચ શ્રિયં ત્રૈલોક્યમાતરમ્॥
ગૌરવર્ણાં સુરૂપાં ચ સર્વાલઙ્ગારભૂષિતામ્  ।
રૌક્મપદ્મવ્યગ્રકરાં વરદાં દક્ષિણેન તુ”॥

(ચણ્ડીચરણસ્મૃતિભૂષણપ્રકાશિતં તિથિતત્ત્વં, કોજાગર-કૃત્યમ્,
પૃષ્ઠાઙ્કાઃ ૩૮૧)

ધ્યાનાદસ્માદવગમ્યતે યદ્ ભગવતીયં પદ્માસનસ્થા, ગૌરવર્ણા,
હસ્તદ્વયેન કેષાંચિન્મતે હસ્તચતુષ્ટયેન વા પાશં,
રુદ્રાક્ષજપમાલાં, પદ્મમઙ્કુશં ચ બિભર્તિ  । પરમેતત્
સર્વમેતસ્યાઃ કર્મજાતં હિ પ્રકટીકરોતિ । તથા હિ લક્ષ્મીતો જનાનાં
ભાયાબન્ધનં પાશેન, ધર્માદિકર્મ ચ રુદ્રાક્ષજપમાલયા,
સૌન્દર્યસમ્પદાનન્દ-વર્ધનં ચ પદ્મેન, દુઃખોત્પાદનં ચાઙ્કુશેન
વ્યજ્યતે । એવં ચ ભગવતીયં ધનાદિદેવતા વર્તતે । તતશ્ચ ધનાદ્
યથા બન્ધનં દુઃખં ચ ભવતિ, તથા ધર્મઃ સુખમાનન્દં ચ
સઞ્જાયતે । ઇત્યેવ ધ્યાનેનાનેન સૂચિતમ્ ।
ઇયં હિ દેવી લક્ષયતિ પશ્યતિ પ્રસન્ના પ્રપન્નમિતિ લક્ષ્મીઃ,
શ્રયતિ વા વિષ્ણુમિતિ શ્રીશ્ચ નિગદ્યતે ।

“શ્રીં” ઇત્યસ્યાઃ પ્રસિદ્ધો બીજમન્ત્રઃ । ધ્યાનેન
યદ્રૂપમુપતિષ્ઠતે તદેવ બીજમન્ત્રાર્થઃ ।
એષા તાવદ્ વિષ્ણોર્નારાયણસ્ય પત્નીતિ ગીયતે । અસ્યાઃ સપત્ની વાગ્દેવી
સરસ્વતી વર્તતે ।
અથ લક્ષ્મીઃ ખલુ ચાન્દ્રાશ્વિનમાસસ્ય કોજાગરપૌર્ણમાસ્યાં વિશેષેણ
સમર્ચ્યતે । તસ્યાં રાત્રૌ અક્ષૈર્જાગરણં ચ શાસ્ત્રે વિહિતમ્ । યથા
તિથિતત્ત્વે કોજાગર-કૃત્યે રઘુનન્દનઃ - “અક્ષૈર્જાગરણં
ચરેત્” (ચણ્ડીચરણસ્મૃતિભૂષણપ્રકાશિતં તિથિતત્ત્વં
કોજાગરકૃત્યમ્, પૃષ્ઠાઙ્કાઃ ૩૮૦) યથા ચ પુનસ્તત્રૈવ -

“નિશીથે વરદા લક્ષ્મીઃ કો જાગર્તીતિ ભાષિણી ।
તસ્મૈ વિત્તં પ્રયચ્છામિ અક્ષૈઃ ક્રીડાં કરોતિ યઃ । (પૃ૦ ૩૮૦-૩૮૧)

પરં વિધાનમેતત્ દુર્વિધાનમિવાભાતિ   । તથા હિ ઋગ્વેદેઽપિ
અક્ષસૂક્તં વર્તતે, સત્યમ્, કિન્તુ તત્ર અક્ષનિન્દૈવ કૃતા
વેદપુરુષેણ, અક્ષક્રીડા ચ નિષિદ્ધા; યથા - “અક્ષૈર્મા
દીવ્યઃ કૃષિભિત્  કૃષસ્વ” (૧૦-૩૪-૧૩) । શ્રીમહાભારતેઽપિ
સભાપર્વણિ અષ્ટપઞ્ચાદશાઽધ્યાયે દુરોદરસ્ય નિન્દૈવ વિહિતા
ભગવતા વ્યાસેન; યથા - “દ્યૂતમનર્થમૂલમ્”, યથા
ચ પુનસ્તત્રૈવ એકોનષષ્ટિતમેઽધ્યાયે- “દેવનં પાપમ્”;
તથાપિ કોજાગર-રાત્રૌ કથઙ્કારં વિહિતાક્ષક્રીડેતિ વિચિત્રમિવૈતત્
પ્રતિભાતિ । પરમત્રૈતત્ સમ્ભાવ્યતે યત્ પુરાણે વર્ણિતાયા   લક્ષ્મીદેવ્યા
હસ્તે સ્થિતાક્ષમાલિકૈવ વિધાનસ્યાસ્ય હેતુઃ । કિન્તુ પૂર્વમેતદુક્તમેવ
યત્ સાક્ષમાલિકા તત્ત્વતો રુદ્રાક્ષમાલૈવાસ્તિ, ન તુ દ્યૂતાક્ષાઃ । અતએવ
વિધિરયં શ્રુતિભારતાદિસ્મૃતિવિરુદ્ધઃ સ્વાર્થસિદ્ધ્યર્થં કેનચિત્
પ્રક્ષિપ્ત ઇવેતિ સમામનન્તિ વિદ્વાંસઃ ।
એવં ચ લક્ષ્મીઃ દીપાન્વિતાયામમાવાસ્યાયામપિ પ્રદોષે પૂજ્યતે,
યતસ્તસ્યામેવ રાત્રૌ મહાપ્રલયાત્ પરં મહાશક્તિઃ પુનઃ સૃષ્ટ્યર્થં
પ્રાદુરભૂત્ ।
અથ લક્ષ્મીદેવ્યા સાકં કુબેરસ્યાપિ શાખે પૂજા વિહિતા ।
કુબેરઃ ખલુ મુનેર્વિશ્રવસઃ   “ઇડવિડા”-નામધેયાયાં
“મિલવિલા”-નામધેયાયાં વા ભાર્યાયાં જાતઃ પુત્રઃ । અયં

હિ ધનાધિપસ્ત્ર્યમ્બકસખો યક્ષરાજશ્ચાસ્તિ । નિકષા-નન્દનત્ય
રાક્ષસરાજસ્ય રાવણસ્યાયં વૈમાત્રેયો ભ્રાતા ચ વર્તતે । કુત્સિતાઙ્ગઃ
કુષ્ઠી ચેતિ કુબેર ઇતિ નામ્નાયં વ્યપદિશ્યતે । પરન્તુ લક્ષ્મીદેવ્યાઃ
ભાષાકથાયામુક્તં યત્ કુબેરઃ લક્ષ્મીનારાયણયોઃ પુત્રોઽસ્તીતિ । કિમિદમ્?
કિં  વા ચાસ્ય મૂલમ્ ! ઉચ્યતે । ધનસમ્બન્ધાદ્ ધનાધિપઃ કુબેરોઽપિ
ધનાધિદેવતાયા લક્ષ્મ્યાઃ કાલક્રમેણ લોકે પુત્રત્વં લમ્ભિત ઇત્યેવ
સઙ્ગચ્છતે  । અન્યથા યક્ષરાજસ્ય નરવાહનસ્ય મનુષ્યધર્મણઃ
કુબેરસ્ય લક્ષ્મીનારાયણયોઃ પુત્રત્વં દુરુપપાદમેવ વિદ્યતે । કિઞ્ચ
ઋગ્વેદસ્ય ખિલે શ્રીસૂક્તે દેવસખઃ (શિવસખઃ) ઇતિ નામ્ના કુબેરઃ
શ્રૂયતે “શ્રીદ” ઇતિ નામ કશ્ચિદ્ ઋષિશ્ચ લક્ષ્મ્યાઃ
પુત્ર ઇતિ ચામ્નાયતે । “શ્રીદ” ઇતિ કુબેરસ્ય નામાન્તરમિતિ
ચ કોષતો જ્ઞાયતે । અતઃ કુબેરસ્યાપિ કથઞ્ચિત્ લક્ષ્મ્યાઃ પુત્રત્વં
શ્રુતિસિદ્ધમેવાસ્તીતિ મા વોચઃ, યતઃ શ્રીદસ્ય શ્રીસૂક્તે ઋષિત્વેન
શ્રુતત્વાત્ , કુબેરસ્ય તુ તથા પ્રસિદ્ધત્વાચ્ચેતિ દિક્ ।
અથ કુત્રેયં લક્ષ્મીઃ પ્રતિવસતીતિ પ્રશ્ને શ્રીમહાભારતે,
અનુશાસનપર્વણિ, એકાદશેઽધ્યાયે લક્ષ્મીવાક્યમ્ -

“વસામિ નિત્યં સુભગે પ્રગલ્ભે, દક્ષે નરે કર્મસુ વિદ્યમાને ।
અક્રોધને દેવપરે કૃતજ્ઞે જિતેન્દ્રિયે નિત્યમુદીર્ણસત્ત્વે॥” (૬)

યથાર્થમેતત્ । ઈદૃશ એવ જનો લક્ષ્મ્યાઃ પરં ભાજનં ભવતિ ।
જગત્યસ્મિન સમૃદ્ધયે સત્યં પ્રણિધાતવ્યમેતદસ્તિ ।
અથ તન્ત્ર-શાસ્ત્રે શ્રીર્લક્ષ્મીઃ કમલા વા, કાલ્યાદિમહાવિદ્યાસ્વન્યતમા
વિદ્યતે । ઇયં હિ કાઞ્ચનસન્નિભા, સિન્દૂરારુણકાન્તિર્વા ચકાસ્તિ ।
ચતુર્ભિર્ગજૈર્હૃસ્તાક્ષિપ્ત   -હિરણ્યકૃતઘટૈરાસિચ્યમાના,
ચતુર્ભુજા ચ વર્તતે । અસ્યા અષ્ટૌ શક્તયઃ સન્તિ । તાસુ ચ ઉષા
દેવી સરસ્વતી ચાન્યતમા વિદ્યતે । યથા વૈષ્ણવચરણપ્રકાશિતે
કૃષ્ણાનન્દસ્ય તન્ત્રસારે મહાલક્ષ્મીમન્ત્રપ્રકરણે -

“ઉમાદ્યાઃ પત્રમધ્યસ્થા શક્તીરષ્ટૌ યજેત્ ક્રમાત્ ।
અથોમા શ્રીસરસ્વત્યૌ દુર્ગા ધરણિસંયુતા ।
ગાયત્રી દેવ્યુષા ચેતિ પદ્મહસ્તા સુશોભના॥ ઇતિ (પૃષ્ઠાઙ્કા ૧૩૦)

ન કેવલં ધનાર્થિના  , વિદ્યાર્થિનાપિ   સદેયં સેવ્યા ધ્યાતવ્યા ચાર્કમણ્ડલે

ઇત્યપિ તન્ત્રસારે લક્ષ્મીકવચે, લક્ષ્મીપ્રયોગે ચોક્તમ્ (પૃષ્ઠાઙ્કાઃ
૪૧૯, ૪૭૩)

અથ સરસ્વત્યા અપિ માર્તણ્ડમણ્ડલ એવ ધ્યાનં તન્ત્રસારે સરસ્વતીપ્રયોગે
(પૃષ્ઠાઙ્કાઃ ૪૭૩) વિહિતમ્ । ઇયં ચ સરસ્વતી દેવી શુભ્રકાન્તિઃ,
સિતાબ્જે નિષણ્ણા, વિદ્યાધિદેવતા, વિદ્યાદાયિની, સકલવિભવ-સિદ્ધિદા
ચ પ્રોક્તા । યથા સરસ્વતી લક્ષ્મ્યાઃ શક્તિસ્તથા લક્ષ્મીરપિ
સરસ્વત્યાસ્તનુર્વર્તતે । યથા તિથિતત્ત્વે પઞ્ચમીપ્રકરણે -

“લક્ષ્મીર્મેધા ધરા પુષ્ટિ ગૌરી તુષ્ટિઃ પ્રભા ધૃતિઃ
એતાભિઃ પાહિ તનુભિરષ્ટાભિર્માં સરસ્વતિ॥“ (પૃષ્ઠા૦ ૧૩૮-૧૩૯)

અપિ ચ શ્રીશબ્દો યથા લક્ષ્મીવાચકસ્તથા સરસ્વતીવાચકોઽપિ । અત્ર ખલુ
તિથિતત્ત્વે - (પૃષ્ઠાઙ્કાઃ ૧૩૬) “પઞ્ચમ્યાં શ્રીરપિ શ્રિયમ્॥” ઇતિ,

“પઞ્ચમ્યાં પૂજયેલ્લક્ષ્મીં  પુષ્પધૂપાન્નવારિભિઃ ।
મસ્યાધારં લેખનીં  ચ પૂજયેન્ન લિખેત્તતઃ॥
માઘે માસિ સિતે પક્ષે પઞ્ચમી યા શ્રિયઃ પ્રિયા ।
તસ્યાં પૂર્વાહ્ણ એવેહ કાર્યઃ સારસ્વતોત્સવઃ॥“

(પૃષ્ઠાઙ્કાઃ, ૧૩૬-૧૩૮) ઇતિ ચ શાસ્ત્રવચનં સમુદ્ધૃત્ય,

“લક્ષ્મી-સરસ્વતી-ધી-ત્રિવર્ગ-સમ્પદ્-વિભૂતિ-શોભાસુ ।
ઉપકરણ-વેશરચનાસુ ચ શ્રીરિતિ પ્રથિતા॥“

ઇતિ વ્યાડિકોષં ચ પ્રદર્શ્ય સ્માર્તેન રઘુનન્દનેનાપિ શ્રીશબ્દસ્ય
સરસ્વતીપરત્વમપિ સુપ્રતિપાદિતમસ્તિ ।
અથૈતેભ્યો વચનાદિભ્યઃ સ્પષ્ટમિદં પ્રતીયતે યદ્ વેદસ્ય કાચિત્
સૂર્યમણ્ડલ સમ્બન્ધિની પ્રસિદ્ધૈવ દેવી મહાભાગ્યાત્ કર્મપૃથક્ત્વાત્
પુરાણે તન્ત્રે ચ લક્ષ્મીનામ્ના સરસ્વતીનામ્ના ચ રૂપભેદેન
ચ પૃથક્ પૂજ્યતે । પરં નાસ્ત્યનયોસ્તત્ત્વતઃ કશ્ચિદ્ ભેદઃ ।
અન્યથાનયોરુભયોઃ સૂર્યમણ્ડલસમ્બન્ધઃ શ્રીપ્રભૃતિ - નામધેયસામ્યં
કર્મવિશેષાદિસામ્યં ચ નોપપદ્યતે ।
અથ કાસૌ મહાભાગા વૈદિકી દેવી યા પુરાણે તન્ત્રે ચ લક્ષ્મીઃ સરસ્વતી
ચ સઞ્જાતેતિ પ્રશ્ને પ્રોચ્યતે-વૈદિકી ઉષા એવ સા દેવતા ચકાસ્તિ
। કથમ્ ? શ્રૂયતામ્ । ઋગ્વેદે લક્ષ્મીશબ્દઃ ખલુ “સક્તુમિવ
તિતઉના” ઇત્યાદિમન્ત્રે “ભદ્રૈષાં લક્ષ્મીર્નિહિતાધિવાચિ 

।” (૧૦-૭૧-૨) ઇત્યત્ર સકૃદેવ શ્રૂયતે । ન તત્રાસ્તિ શ્રીસૂક્તં
ન વા લક્ષ્મીસૂક્તમ્ । યત્સરસ્વતીસૂક્તં ઋગ્વેદે દૃશ્યતે તત્તુ
નદીપરં ન તુ વિદ્યાદેવી પરમિતિ તુ નિર્વિવાદમેવ   । પરં તત્ર
ખિલભાગે શ્રીસૂક્તમેકમવશ્યં વર્તતે । તત્તુ પશ્ચાત્ સંયોજિતમિતિ
તસ્ય ખિલનામ્ના સિદ્ધમેવ । પરન્તુ ઋગ્વેદે ભગવતી ઉષાદેવી ખલુ
સુપ્રસિદ્ધા । સા ચ “હિરણ્યવર્ણા” (૭-૭૦-૨) “શુભ્રા”
(૪-૫૧-૬) ચેતિ, “રેવતી” (૩-૬૧-૬) “પ્રચેતાશ્ચેતિ”
(૩-૬૧-૧), “સૂર્યસ્ય યોષા” (૭-૭૫-૫) ચેતિ ચ વર્ણ્યતે
। અતએવ દૃશ્યતે યત્ ઉષા લક્ષ્મીવત્ સુવર્ણવર્ણા, સરસ્વતીવત્
શુભ્રવર્ણા ચ । ઇયં ન કેવલં ધનાધિદેવતા, જ્ઞાનાધિદેવતા
ચ । લક્ષ્મીવદસ્યાઃ પ્રધાનં કર્મ ન કેવલં ધનદાનં, પરન્તુ
સરસ્વતીવત્ જ્ઞાનદાનં ચ । ઇયં ચ સૂર્યસ્ય પત્ની । અતોઽસ્યા અપરં
નામ “સૂર્યા” ઇતિ શ્રૂયતે । અત્ર યાસ્કઃ - “સૂર્યા સૂર્યસ્ય
પત્ની । એષૈવાભિ સૃષ્ટકાલતમા ।” (નિરુક્તમ્ , ૧૨-૭-૨)
અસ્યવ્યાખ્યાને દુર્ગઃ - “એષૈવ ઉષાઃ અભિસૃષ્ટકાલતમા યથા
સૂર્યસ્યોદયકાલં પ્રત્યભિસૃષ્ટતમા ભવતિ ગતતમા ભવતિ, તથા
તથા સૈષા ઉષાઃ સૂર્યા સમ્પદ્યતે । ઇત્થમવદાતમેતદ્ યત્ ઉષા દેવી,
વૈદિકસ્ય વિષ્ણોઃપત્ની, ધ્યાનાદિસૌકર્યાર્થં પૂજાદિસૌકર્યાર્થેં ચ,
સુવર્ણવર્ણેન સમં સુવર્ણાદિરૂપસ્ય ધનસ્ય, શુભ્રવર્ણેન ચ સમં
નિર્મલસ્ય જ્ઞાનસ્ય ચ સંયોજનેન, પુરાણે તન્ત્રે ચ લક્ષ્મીઃ સરસ્વતી
ચ સમ્પન્ના । તેન ચ, વેદે સત્યામપિ પ્રસિદ્ધ્યૌ, ઉષાદેવી પુરાણે
તન્ત્રે ચ, તેન રૂપેણ ન પૂજ્યતે ન વા દૃશ્યતે, યતઃ ખલ્વિયં તત્ર
રૂપાન્તરમેવ પ્રાપ્તા, અતએવ પુનસ્તત્ર ઉષોરૂપેણાવિર્ભાવસ્યાવશ્યકતૈવ
નાલોક્યતે ।
મતસ્યાસ્ય પુષ્ટિઃ ખલુ ઋગ્વેદસ્ય ખિલાત્ શ્રીસૂક્તાત્ સુતરાં જાયતે ।
તથા ચ શ્રીસૂક્તે શ્રૂયતે -

“ચન્દ્રાં હિરણ્મયીં  લક્ષ્મીં  જાતવેદો મ આવહ ।”
અન્યચચ-“શ્રિયં દેવીમુપહ્વયે ।”
અપરં ચ - “આદિત્યવર્ણે ।”
કિઞ્ચ - “સૂર્યાં હિરણ્મયીં  લક્ષ્મીં  જાતવેદો મ આવહ ।”
અપિ ચ - મહાલક્ષ્મ્યૈ ચ વિદ્મહે વિષ્ણુપત્ન્યૈ ચ ધીમહિ ।

તન્નો લક્ષ્મીઃ પ્રચોદયાત્ ।
અથૈતેભ્યઃ શ્રીસૂક્તશ્રુતિવાક્યેભ્યો વિજ્ઞાયતે યત્
શ્રીર્લક્ષ્મીર્મહાલક્ષ્મીશ્ચૈકા એવ દેવતા । ઇયં હિ હિરણ્યવર્ણા,
આદિત્યવર્ણા, શુભ્રવર્ણા ચ । ઇયં પુનઃ સૂર્યસ્ય પત્ની સૂર્યા,
વિષ્ણુપત્ની ચ ।
એવઞ્ચાનેન લક્ષ્મ્યા વૈશિષ્ટ્યેન સમમત્ર દ્રષ્ટવ્યં યન્મહાભાગા
ભગવતી ઉષાદેવ્યપિ નભસિ, પ્રકૃત્યા, પ્રતિદિનં, પ્રત્યુષઃ,
હિરણ્યવર્ણા, તતશ્ચાદિત્યવર્ણા, તદનન્તરં ચ શુભ્રવર્ણા
સમાલોક્યતે । ઇયં પુનર્મધ્યાકાશવર્તિનો   વિષ્ણુસંજ્ઞકસ્ય સૂર્યસ્ય
પત્ની સૂર્યા ઇતિ ચ શ્રૂયતે । અપિ ચ ભગવતીયં વિભાતસમયે
સવનાદિકર્મસુ પ્રેરણાદ્ ધનં, તતશ્ચ સ્વાધ્યાયાદિકર્મસુ
પ્રેરણાચ્ચ જ્ઞાનં જનયતિ । અતએવ ઇયમેવ વર્ણક્રમાદિભેદાદ્
ઉષસિ લક્ષ્મીરૂપં, તતશ્ચ સરસ્વતીરૂપં પ્રતિપદ્યતે
તેન ચ લક્ષ્મીસરસ્વત્યોઃ સૂર્યમણ્ડલસમ્બન્ધિદેવતાત્વં,
પરસ્પરશક્તિત્વં, નામાદ્યભેદશ્ચોપપદ્યતે । એવઞ્ચ
લક્ષ્મ્યાઃ કાઞ્ચનકાન્તિત્વં, સિન્દૂરારુણકાન્તિત્વં ચ, તથા
પ્રભાતકિરણતોયૈર્દિગ્ગજાસિચ્યમાનમૂર્તિત્વમ્    , ઉષસઃ શક્તિત્વં ચ
સર્વં સુસમઞ્જસમેવ ભવતિ । અપરં ચ તમઃ-સમુદ્રાત્ પ્રાતરુષસઃ
પ્રાદુર્ભાવ એવ સમુદ્રમન્થનાત્ લક્ષ્મ્યા આવિર્ભાવરૂપેણ પુરાણે
વર્ણિત   એવ ઇતિ યત્ તદપિ સુવચમેવ ભવતિ । ઇત્થં ચ “ઇદં
વિષ્ણુર્વિચક્રમે   ત્રેધા નિદધે પદમ્” ઇતિ શ્રુત્યા ઋગ્વેદસ્થયા
(૧-૨૨-૧૭) પ્રતિપાદિતો મધ્યાકાશવર્તિસૂર્યાભિન્નો   વિષ્ણુરેવ પુરાણે
ઉષસઃ ખલ્વભિન્નાયા લક્ષ્મ્યાઃ સરસ્વત્યાશ્ચ પતિરૂપેણોપવર્ણ્યતે ।
અથ કિં  સ્વરૂપઃ ખલુ પૌરાણિકોઽયં વિષ્ણુરિતિ પ્રશ્ને પ્રસિદ્ધાયાં
પૂજાપદ્ધતૌ વિષ્ણોર્ધ્યાનં યથા -

“વિષ્ણું પીતવાસસં ચતુર્ભુજં વનમાલવિભૂષિતમ્ ।
લક્ષ્મીસરસ્વતીકાન્તં ગરુડાસનમાશ્રમે“॥

એવં ચ પૌરાણિકસ્ય વિષ્ણોઃ સૂર્યાભિન્નત્વં વિષ્ણોઃ રૂપાન્તરભૂતસ્ય
નારાયણસ્ય પ્રસિદ્ધાત્ ધ્યાનાત્ સમ્યક્ પ્રતીયતે । યથા -

“ધ્યેયઃ સદા સવિતૃમણ્ડલમધ્યવર્તી નારાયણઃ” । ઇતિ ।

અપિ ચ - “ઇદં વિષ્ણુર્વિચક્રમે  ” ઇતિ ઋગ્વેદ-શ્રુતૌ
વિષ્ણોસ્ત્રિધા પદનિધાનં ખલુ
શાકપુણ્યાદિભિર્મનીષિભિર્ભિન્નરૂપેણૈવાકલિતં   વર્ણિતં   ચ ।
અથ એતદેવ વિષ્ણોઃ પદત્રયનિધાનં કિઞ્ચિદ્ રૂપાન્તરં પુરાણે
વામનબલિસમ્વાદે ધૃતવામનરૂપે વિષ્ણૌ પ્રાપ્તમ્ । અતએવ દેવ્યા
ઉષસઃ પતિર્વૈદિકો વિષ્ણુરેવ પુરાણે તન્ત્રે ચ ઉષસસ્તાવદભિન્નાયા
લક્ષ્મ્યાઃ સરસ્વત્યાશ્ચ વલ્લભત્વમવાપ્ત ઇત્યાદિ સર્વં શાસ્ત્રદૃષ્ટ્યા
સુશ્લિષ્ટમેવોપપન્નમ્ ।
અથ લૌકિકદૃષ્ટ્યા દેવ્યા ઉષસઃ પુરાણે તન્ત્રે ચ રૂપદ્વયસ્ય
કિં  કારણમિત્યસ્ય નિપુણં વિચારે ક્રિયમાણે દૃશ્યતેઽસ્માભિર્યત્
સમ્પ્રદાયાદિવિદ્વેષાદિકમપ્યત્ર કિલ કારણં ભવેત્ ।
પુરા પૌરાણિકયુગપ્રારમ્ભે ભારતવર્ષે ધનિસમ્પ્રદાયસ્ય
જ્ઞાનિસમ્પ્રદાયસ્ય ચ મધ્યે તથા નામ વૈમનસ્યમાસીદ્ યથા ।
સમ્પ્રદાયદ્વયેન ન પુનર્યથા પુરા ધનાય જ્ઞાનાય ચ એકસ્યા એવ
દેવતાયા ઉષસઃ સમભ્યર્ચનં સમ્ભવમભૂત્ । તેન ચ મહાભાગ્યાત્
કર્મપૃથક્ત્વાદ્વા લક્ષ્મીરૂપેણ સરસ્વતીરૂપેણ ચ રૂપદ્વયમુષસઃ
સમ્પ્રદાયદ્વયેન સ્વાર્થસિદ્ધયે પ્રકલ્પિતમ્ । એવં ચ સપત્નીત્વેન
લક્ષ્મ્યાઃ સરસ્વત્યાશ્ચ કલ્પનયા તયોરેકત્રાવસ્થાનં ખલુ દુષ્કરમિવ
સમપદ્યત । ઇત્થં ધનિસમ્પ્રદાયસ્ય જ્ઞાનિસમ્પ્રદાયસ્ય ચ મધ્યે
સૌમનસ્યાભાવેન દેવતાભેદાદ્ દેશસ્ય, સમાજસ્ય, જનગણસ્ય
ચ સમભ્યુદયો વ્યાહત એવ સમજનિ । ઇદમવિતથં યદનયોઃ
સમ્પ્રદાયયોર્મધ્યે સૌહાર્દે સત્યેવ સર્વત્ર ભદ્રમનામયં શાન્તિશ્ચ
સમ્ભવતિ । તદેવ ચ દેશસ્ય સમાજસ્ય ચ નેતૄણાં કવીનાં ચ પરમં
કામ્યમાસીત્ । પરં તત્તથા તદાનાવર્તત । એતત્સર્વં સંસ્કૃતવાઙ્મયસ્ય
સમ્યગધ્યયનાદવદાતમેવ સમ્પદ્યતે । બહોઃ કાલાત્પૂર્વમાવિર્ભૂતેન કવિના
કાલિદાસેનાપિ સર્વમેતદન્તરાઽન્તરા સમાસેન સુષ્ઠુ પ્રકટીકૃતમ્ ।
તથા ચોક્તં તેન વિક્રમોર્વશીયે -

“પરસ્પરવિરોધિન્યોરેકસંશ્રયદુર્લભમ્ ।
સઙ્ગતં  શ્રીસરસ્વત્યોર્ભૂયાદુદ્ભૂતયે સતામ્॥ (૫-૨૪)

ઇત્થં ધનિજ્ઞાનિસમ્પ્રદાયવિરોધોઽપિ તાવદુષસઃ પૌરાણિકે
યુગે મૂર્તિદ્વયગ્રહણસ્ય   નિદાનાન્તરં સ્યાદિતિ મતં યુક્તિયુક્તમિવ

પ્રતિભાતિ ।
અથ લક્ષ્મ્યાઃ કિં  તત્ત્વં, કિં  વા રહસ્યમિતિ પ્રશ્ને
વદામો યદિયં લક્ષ્મીઃ ખલુ તત્ત્વતઃ કાલશક્તેઃ કાલ્યાઃ કર્મભેદાત્
કમલામૂર્ત્યા રૂપાન્તરમેવાસ્તિ । ઇયં ભગવતઃ સૂર્યસ્ય પરાશક્તિઃ,
પત્નીરૂપા, સરસ્વત્યભિન્ના, શ્રીમદુષસઃ પરિણામભૂતા,
ભદ્રકાલી, ધનારોગ્યવિદ્યાનન્દકરી, પરમેશ્વરી, વિભાતસમયે
પ્રતિદિનમાવિર્ભૂય, સર્વેભ્યઃ સુતરાં શ્રેયઃ પ્રેયશ્ચ વિતરતિ ।
એષા ખલુ યથાર્થતો નૈવ સ્ત્રી ન વા પુમાન્ વર્તતે તથાપિ મહાદેવીયં
સાધકાનાં સાધનાદિસૌકર્યાર્થં, માતૃરૂપેણાનિશં ધ્યાયતે પૂજ્યતે ચ ।
અસ્યાઃ સ્વરૂપસ્યાસ્ય વિજ્ઞાનેન સાધકસ્ય શક્ત્યભિન્ન બ્રહ્મરૂપત્વમેવ
સિધ્યતિ । અથૈતદેવ ભગવત્યા લક્ષ્મ્યાસ્તત્ત્વં રહસ્યં ચ વિભાતિ ।
પુરાણ-રત્નાનિ
સમ્પદાં હેતુભૂતા ચ વિપત્તિઃ સર્વદેહિનામ્ ।
વિના વિપત્તેર્મહિમા કેષાં પદ્મે ભવેદ્ભવે॥ (બ્રહ્મવૈવર્ત૦, ૨।૬।૯૦)
ચેદસ્તિ શક્તિર્દ્રવ્યદાને તતસ્તે દાતવ્યમેવાર્થિને   કિં  વિચાર્યમ્ ।
નો ચેત્સન્તઃ પરકાર્યાણિ કુર્યુર્વાગ્ભિર્મનોભિઃ કૃતિભિસ્તથૈવ ॥

(બ્રહ્મપુરાણ, ગૌત૦ મા૦, ૪૦।૩૯)
ઇતિ ।

